
Deċiżjoni 3 ‑ Mozzjoni ta’ Sfiduċja

	
	

	Deċiżjoni tas‑Sedja mogħtija mill‑Ispeaker Lawrence Gonzi

	
	

	Talba
	Magħmula f’Seduta 58 tad‑19 ta’ Ottubru 1992 mill‑Kap tal‑Oppożizzjoni, l‑Onor. Alfred Sant, dwar x’emendi jistgħu jitressqu għal mozzjoni ta’ sfiduċja

	
	

	Bażi
	Erskine May, 21 Edizzjoni, pġ. 325, 340

	
	

	Mogħtija
	Seduta 58 tad‑19 ta’ Ottubru 1992

	
	

	Konklużjoni
	L‑Ispeaker irrimarka li mozzjoni ta’ sfiduċja tista’ titressaq biss bħala mozzjoni sostantiva u mhux bħala emenda għal xi mozzjoni oħra.

Min‑naħa l‑oħra, tista’ titressaq emenda għal mozzjoni ta’ sfiduċja anke jekk din tkun tbiddel il‑mozzjoni għal waħda ta’ fiduċja.

	
	

	Deċiżjoni
	Se nagħti ruling fuq il‑point of order imressaq mill‑Kap tal‑Oppożizzjoni.

Nirreferi għall‑paġna 325 tal‑Edizzjoni 21 tal‑Erskine May li fiha jispjega l‑proċedura li għandha tintuża f’każijiet ta’ mozzjoni ta’ sfiduċja f’Membru Parlamentari, fejn jgħid li din għandha ssir f’forma ta’ mozzjoni sostantiva. Se nikkwota parti mill‑paragrafu relattiv li jgħid: ‘Such matters cannot therefore be raised by way of amendment, or an adjournment motion.’

Dan ifisser li mozzjoni ta’ sfiduċja f’Membru Parlamentari, ma tistax titressaq billi tkun hi nnifisha emenda għal xi mozzjoni oħra imma għandha tkun mozzjoni sostantiva. Però dan ma jfissirx li ma tistax issir emenda għal dik il‑mozzjoni sostantiva. Dan huwa kkonfermat ukoll f’paġna 340 tal‑Erskine May tal‑istess edizzjoni, illi telenka l‑każijiet speċifiċi meta ma tistax titressaq mozzjoni. Fost affarijiet oħra nsibu hekk: ‘Amendments to motions for the Adjournment of the House or of the debate are out of order’.

Hemm elenkati wkoll iċ‑ċirkostanzi fejn emenda ma tistax titressaq. Skont l‑Erskine May, emenda għal mozzjoni sostantiva ta’ dan it‑tip tista’ tiġi aċċettata. Li ma jistax isir huwa li mozzjoni ta’ dan it‑tip titressaq hi nnifisha bħala emenda għal xi mozzjoni oħra li ma tkunx il‑mozzjoni sostantiva.

Apparti minn hekk, il‑Kamra taf ukoll li hemm diversi preċedenti ta’ din il‑Kamra meta mozzjoni ta’ nuqqas ta’ fiduċja fil‑Gvern ġiet emendata f’dan is‑sens. Jiġifieri li skont l‑Erskine May u anke skont il‑preċedenti ta’ din il‑Kamra, jistgħu jsiru emendi għal mozzjoni sostantiva ta’ dan it‑tip.



